
Weeche dem Golf 

 
Weil die Paula Geburtsdaach hatt, hawwe merr bei ihr unnem Karl 
vor e paar Daach all zesomme gesotze. Unn als merr mettem Kaf-
feedrinke ferdich warn, doo hawwe die Fraue in de Kich beim Spüle 
iwwer Kronkheide geschwetzt unn mir Männer in de Wohnstubb beim 
Bier iwwers Geld. 

De Karl hott gemoont, dass jetz die siwwe maachere Johrn 
kumme, nooch dene siwwe fette Johrn, die merr hatte. Doo saacht 
de Schorsch: Die gud Zeit hott e gonz Stick länger gedauert als 
siwwe Johr. Awwer jetz werds schlecht, unn grad mir Rentner misse 
schwer uffbasse, dass uns ess Geld longt. Dess fengt beim Oikaafe 
oo und heert mettem Verreise noch long nit uff. 

Alles werd deirer, habb ich gesacht, die Steiern uff alles, was 
merr so brauch, werrn höher - unn erst recht werds deirer, wenn die 
Amerikaner mettem Kriesch oofonge. Mir werrn dann mehr ferrs 
Benzin unn iwwerhaupt ferr alles bezahle, weil joo alles mettem Ell-
kawee odder mettem Fluchzeuch tronspordiert werd. 

Doo sacht de Karl: Was solle merr mache – noch mehr sparn, 
wenn er kimmt, de Kriesch om Golf? 

In dem Aacheblick kimmt die Paula mettem Hiedraabrettche in 
die Wohnstubb, weil se ihr gude Tasse in ihrn gude Schronk oiroome 
will, unn sacht: Habbt ihr grad vom Golf geschwätzt? Wer von eich 
drei Dolle will Golf spille - Honnes, dess konnst nor du soi!  

Naa, naa, habb ich gesacht, mir haddes grad vom Kriesch om 
Golf.  

Ach heer uff, moont die Paula unn stellt ess Brettche ab, ich 
konns nimmi heern. Doo habb ich grad gelese, dass die Amis ihr 
Soldate schunn doodeferr ausbilde. Ich glaab, wenn die dorch die 
Wüste robbe, misse die ab unn zu ihr Ohr uff de Sond leeche.  

Ja, sacht de Schorsch, wie dene ihr Vorfahrn, die Indianer, die 
hawwe aach immer ihr Ohr uff de Prärieboddem geleecht - doo 
hawwe die geheert, wenn ihr Steeklieferonde, die Büffel, kumme 
sinn. Unn heit heernse, wenn die Ponzer kumme. 

Doo schittelt die Paula ihrn Kopp unn sacht: Schorsch, die Ame-
rikaner stomme doch nit von de Indianer ab - unn wenn die heit ihr 
Ohr uff de Sond leeche, doch nit weeche de Ponzer.  

Weeche was dann?, froocht de Schorsch. 
Ei Schorsch, sacht druff die Paula, wenn ooner von dene Busch-

kämpfer ... 
Buschkämpfer?, doo musst ich werklich lache, Paula, in de Wüs-

te iss doch nor Sond – wo soll dort enn Busch soi? 
Also, lässt sich die Paula nit stoppe, wenn ooner von dene 

Buschkämpfer om Golf soi Ohr uff de Sond leecht – dann soller 
heern ...  

Doo iss de Karl gonz ungeduldich: Raus mett de Sprooch - was 
soller heern? 

Dann soller heern obs kluckert! – denn dann hotter e nei Ölquell 
entdeckt. Unn wo e nei Ölquell iss, issen Busch nit weit! 
 
Eiern Honnes 


